
Аnnotatsiya. Siyosiy mediatsiya xalqaro maydonda yuzaga keladigan nizo va to`qnashuvlarni 
boshqarish va hal qilishning samarali vositalaridan biri hisoblanadi. Ushbu maqolada siyosiy 
mediatsiya jarayonida mediator tomonidan qo`llaniladigan strategiyalarning turlari va ularning 
o`ziga xos xususiyatlari yoritilgan.

Kalit so`zlar: siyosiy mediatsiya, xalqaro nizo, nizoni hal qilish, mediator, mediatsiya 
strategiyalari.

Siyosiy mediatsiya xalqaro maydonda ikki yoki undan ortiq davlatlar o`rtasidagi nizolarni 
uchinchi tomon, ya`ni mediator ishtirokida boshqarish yoki hal qilish jarayonidir. Bu bevosita 
nizolashuvchi tomonlar va mediatorning roziligi asosida amalga oshiriladi. Nazariy jihatdan 
mediatorning vazifasi oson bo`lib tuyulishi mumkin, ammo amalda bu katta mas`uliyat va 
tajribani talab etadi. Xalqaro nizolarni hal etishda mediator bir biriga qarama-qarshi bo`lgan 
tomonlarni o`zaro muloqotga kirishishlariga ko`maklashadi, ularning e`tiborini nizoning eng 
asosiy masalalariga qaratadi va har ikkala tomonning manfaatlariga javob beradigan muqobil 
yechimlarni ishlab chiqishga yordam beradi. 

Ta`kidlash lozimki, nizolar bir-biridan kelib chiqishi hamda ishtirokchilarining tabiati bilan 
farq qilgani holda, mediator turlari va nizoni hal qilish jarayonida ular qo`llaydigan strategiyalar 
ham har xil bo`ladi. Xalqaro nizoga yechim topish jarayonida mediator tanlaydigan strategiya 
mediatsiya samarali bo`lishida muhim ahamiyat kasb etadi. 

Siyosiy mediatsiya uchta bosqichdan iborat bo`ladi. Birinchi bosqich kirish bo`lib, unda 
tomonlar uch tomonlama muzokaralarning tartib-qoidalarini belgilashadi hamda o`zlarining 
xohish va talablarini bayon qilishadi. Ikkinchi bosqichda mediator va nizolashayotgan tomonlar 
mavjud muammoni chuqur o`rganib, tahlil qilib, unga birgalikda yechim topishga harakat 
qilishadi. Uchinchi bosqichda esa uch tomonlama muzokaralarning natijasi e`lon qilinadi.  

Vujudga kelgan xalqaro ziddiyatni boshqarish va hal kilish uchun meditor tomonidan, asosan 
uchta strategiya qo`llaniladi. Bular muloqot o`rnatish, jarayonni boshqarish hamda tomonlarni 
yo`naltirish yoki manipulyativ strategiyalardir [1].

Tomonlar o`rtasida muloqot o`rnatish strategiyasi mediatsiyaning eng kam darajasi bo`lib, 
bunda mediator passiv rolda ishtirok etadi. Mediatorning vazifasi tomonlar o`rtasida muloqot 
uchun hamkorlik o`rnatish va ularga ma`lumot yetkazishdan iborat bo`ladi. Ushbu strategiya 
cheklangan bo`lishiga qaramasdan, u nizo boshi berk ko`chaga kirib qolgan va ziddiyat 
chuqurlashgan vaziyatda juda qo`l keladi. Chunki bunday holatda tomonlar bir-biri bilan 
muzokara qilish kanallariga ega bo`lmay, to`g`ridan-to`g`ri muloqot qilish istagidan ham voz 
kechishlari mumkin. Tomonlar o`rtasidagi madaniy farqlar ham o`zaro tushunmovchiliklarga 
sabab bo`lishi mumkin. Hatto muammoning o`zini va uning yechimini ham turlicha talqin 
qilayotgan va qarama-qarshi tarafni tushunish istagini bildirmagan vaziyatda mediatorning roli 
passiv bo`lishiga qaramasdan, uning ma`lumot yetkazuvchi sifatida jarayonda ishtirok etishi 
davlatlar o`rtasidagi ziddiyatni yengillashtirishga xizmat qiladi. Bu strategiyaning qo`llanilishini 
1993-yil 13-sentabrda Isroil va Falastin Ozodlik Harakati o`rtasida imzolangan, Norvegiya passiv 
mediator rolida qatnashgan Oslo Kelishuvlari misolida ko`rishimiz mumkin [2]. 

Ushbu strategiyadan foydalanishda tomonlar mediator ishtirokida bi-biri bilan bevosita 
muzokaralar stoli atrofiga o`tirishlari yoki to`g`ridan-to`g`ri muloqot o`rnatmasdan mediator 

orqali murosaga kelishi mumkin. Muloqot o`rnatish strategiyasi davlatlararo ziddiyatlarni 
boshqarishda ishlatiladigan eng keng tarqalgan strategiya bo`lib, keyslarning deyarli 50% ida 
uchraydi [3]. 

Jarayonni boshqarish strategiyasida mediator uchrashuvlar jadvali, muzokaralar kun tartibini 
tuzish, vaqti, joyi va protokolni belgilash, OAVning jarayonni to`g`ridan-to`g`ri kuzatishiga yo`l 
qo`yish yoki yo`l qo`ymasligi ustidan nazoratni amalga oshiradi. Bu holatda, mavjud to`siqlarni 
bartaraf etish mediatordan kuch va o`ziga xos kreativ yondashuvni talab etadi. Bu usul ko`p 
hollarda qurolli to`qnashuvlar yuz bergan va tomonlar o`rtasidagi munosabatlar chigallashgan 
sharoitda samarali hisoblanadi. 1990-yillarda Bugenvildagi nizoni hal qilishda Yangi Zelandiya 
mediator bo`lib, unda aynan ushbu strategiyadan foydalanilgan.

Tomonlarni yo`naltirish yoki manipulyativ strategiya siyosiy mediatsiyaning eng qattiq va 
intensiv shakli bo`lib, unda mediator tomonlarni rag`batlantirish yoki majburlash yo`llari orqali 
nizoning yechimini o`zi shakllantirishga harakat qiladi. Bu usul, ko`p hollarda, nizo urushga 
aylangan, qurolli to`qnashuvlar yuz berayotgan vaziyatda zo`ravonlikni to`xtatish va tinch 
aholiga ziyon yetkazilishining oldini olish sharoitida ishlatiladi. 

Tadqiqotchi Hopmanning ta`kidlashicha, faqat kuchli mediatorgina tomonlarni yo`naltirish 
yoki manipulyativ strategiyadan samarali ravishda foydalana olishi mumkin. Chunki kuch va 
hokimiyatga ega mediator, masalan, davlat, uch tomonlama muzokaralarni kerakli tomonga 
yo`naltirish hamda xalqaro muhitni manipulyatsiya qilish salohiyatiga ega bo`ladi [4]. 
Rag`batlantirish moddiy jihatdan yordam berish, masalan, mablag` ajratish, investitsiyalar 
kirgizish va h.k., majburlash esa iqtisodiy sanksiyalar e`lon qilish bilan qo`rqitish ko`rinishida 
namoyon bo`lishi mumkin.

Muzokaralar va mediatsiya jarayonini nazariy jihatdan o`rganishga o`zlarining beqiyos 
hissalarini qo`shgan olimlardan Berkovitch va Xyustonlarning fikriga ko`ra, tomonlarni 
yo`naltirish strategiyasi eng ko`p samarali natija bergan uslub hisoblanadi [5]. 1978-yilda Isroil 
va Misr o`rtasida Kemp-Devid kelishuvi amalga oshishida AQSH prezidenti Jimmi Karter 
jarayonni boshqarish strategiyasi bilan birgalikda aynan ushbu usuldan – tomonlarni yo`naltirish 
strategiyasidan ham foydalangan.

Siyosiy mediatsiyani o`rganish jarayonida tahlil qilingan misollardan kelib chiqib shuni aytish 
mumkinki, bitta nizoda, vaziyatni inobatga olgan holda, yuqorida sanab o`tilgan strategiyalar 
yakka tartibda yoki birgalikda ham qo`llanilishi mumkin. 

Xulosa o`rnida ta`kidlash joizki, siyosiy mediatsiya xalqaro munosabatlarda vujudga kelayotgan 
nizo va ziddiyatlarni boshqarish va hal qilish, urush va qurolli to`qnashuvlarni to`xtatish hamda 
tomonlarni murosaga kelishiga ko`maklashib, tinchlik o`rnatishda so`nggi yillarda eng keng 
tarqalgan va samarali natija berayotgan vositalardan biridir. Siyosiy mediatsiya jarayonida 
nizoning tabiati va turidan kelib chiqib, mos strategiya tanlash uni yechishda muhim ahamiyat 
kasb etadi hamda uchinchi tomonning mediator sifatidagi imidjiga ham ta`sir ko`rsatadi.

